
Yeni Azərbaycan Partiyasının 
rayon və şəhər təşkilatlarının 

ümumrespublika müşavirəsi keçirilib

�� Sentyabrın 7-də Yeni Azərbaycan 
Partiyasının rayon və şəhər təşkilatlarının 
ümumrespublika müşavirəsi keçirilib.

Müşavirədə çıxış edən 
Azərbaycan Respublikası 
Baş Nazirinin müavini, YAP 
sədrinin müavini-icra katibi 
Əli Əhmədov bu ilin dekabr 
ayında ölkəmizdə bələdiyyə 
seçkilərinin keçiriləcəyini 
xatırladıb. O qeyd edib ki, 
Yeni Azərbaycan Partiya-
sı həmişə olduğu kimi, bu 
seçki kampaniyasının da 
yüksək səviyyədə həyata 
keçirilməsi üçün lazımi işləri 
görməlidir. Bu müşavirə də 
bələdiyyə seçkilərinə hazırlıq 
məsələlərinə həsr olunub.

YAP sədrinin müavini 
qeyd edib ki, bələdiyyə 
seçkiləri ilə əlaqədar ola-
raq ölkədə siyasi can-
lanma müşahidə olunur. 
YAP ölkədə mövcud siyasi 
proseslərin təhlil edilməsini 
də bələdiyyə seçkilərinə 
hazırlıq məsələlərinin 
bir elementi kimi qəbul 
etməlidir. “Təəssüflə qeyd 
etmək lazımdır ki, müxalifət 
bütövlükdə siyasi müxalifət 
üçün zəruri olan sosial 
bazanı təmin edə bilmədiyi 

üçün siyasi proseslərə 
normal cəmiyyətlərə xas 
olan norma və dəyərlərdən 
fərqli məqamlar gətirməyə 
çalışır. Onların apardıqları 
siyasi kampaniya əslində 
siyasi müxalifət anlayışının 
mahiyyətinin ciddi şəkildə 
tənəzzülü ilə müşayiət 
olunmaqdadır. Xüsusi qeyd 
olunmalıdır ki, müxalifətin 
müəyyən kəsiminin apardığı 
“siyasi kampaniya” mənəvi 
terror, yalan məlumatlar yay-
maq, böhtan atmaq üzərində 
qurulub. İndi isə buraya yeni 
elementlər daxil edirlər. Bu 
da hədələmək, söymək və 
beləliklə də cəmiyyətimizin 
normal siyasi proseslərdən 
uzaqlaşmasına çalışmaqdır”, 
- deyə Ə.Əhmədov bildirib.

YAP sədrinin müavini 
qeyd edib ki, bu dairələr si-
yasi müxalifət anlayışını ciddi 
surətdə təhrif etmiş olurlar. 
Beləliklə, onlar yenidən 
vaxtilə Azərbaycanda həyata 
keçirilmiş “hakimiyyətə arxa 
qapıdan gəlmək” taktika-
sını tətbiq etmək istəyirlər. 

Bütün bunların hamısı 
xoşagəlməz proseslərin 
formalaşmasına rəvac verir. 
Onların siyasi proseslərdə 
normal dəyərlər əsasında 
iştirak etmək əvəzinə, 
qarşıdan gələn bələdiyyə 
və parlament seçkilərində 
iştirakı seçkilərdən imtina 
üzərində qurduqlarını vur-
ğulayan Ə.Əhmədov deyib: 
“Son zamanlar müşahidə 
edilən məqam odur ki, bu 
müxalifət Azərbaycanın 
reallığının üzərinə kölgə 
salmaqla Ermənistanı 
təbliğ edir. Məqsəd isə 
dövlətimizin beynəlxalq 
imicinə zərbə vurmaqdır. 
Bu da cəmiyyətimizdə ikrah 
doğurur. Bu müxaliflərin 
xarici ölkələrin xüsusi 
xidmət orqanlarının təsiri 
altına düşməsi istisna deyil 
ki, bu da təhlükəli haldır. 
Azərbaycan cəmiyyəti onların 
davranışlarını, fəaliyyətlərini 
qəti şəkildə pisləyir.

Müşavirədə daha sonra 
qarşıdan gələn bələdiyyə 
seçkilərinə hazırlıq məsələləri 
ilə bağlı partiyanın rayon və 
şəhər təşkilatlarına müvafiq 
tövsiyə və tapşırıqlar verilib.  

Bakıda Asiya Siyasi Partiyaları Beynəlxalq Konfransının 
Gənclər Qolunun 5-ci və Qadınlar Qolunun 6-cı iclası keçirilib

�� Sentyabrın 7-də Bakıda Yeni Azərbaycan Partiyasının 
evsahibliyi ilə “Gənclərin sosial və siyasi proseslərdə rolu 
və qadınların fəallığının gücləndirilməsi” mövzusunda Asiya 
Siyasi Partiyaları Beynəlxalq Konfransının (ICAPP) Gənclər 
Qolunun 5-ci və Qadınlar Qolunun 6-cı iclası keçirilib.

Tədbiri ICAPP-ın Baş katibi Park 
Ro-byug açıb və gündəlik barədə 
məlumat verib.

Azərbaycan Respublikası Baş Na-
zirinin müavini, YAP sədrinin müavini-
icra katibi Əli Əhmədov ICAPP-ın Asi-
ya qitəsində ictimai-siyasi proseslərin, 
bir sıra problemlərin müzakirəsi 
baxımından vacib platforma oldu-
ğunu deyib. O, bugünkü toplantıda 
təşkilatın gələcək fəaliyyəti ilə bağlı 
faydalı qərarların qəbul olunacağına 
ümidvar olduğunu bildirib. Qeyd edib 
ki, Yeni Azərbaycan Partiyası ICAPP-
ın fəal üzvü kimi bu təşkilatla səmərəli 
əməkdaşlıq edir.

Baş Nazirin müavini vurğulayıb ki, 
cəmiyyətin və bəşəriyyətin gələcəyini 
Asiya ölkələrində bu gün müşahidə 
olunan inkişafdan ayrı təsəvvür 
etmək mümkün deyil. Asiya dünya 
iqtisadiyyatının inkişafına böyük 
töhfələr verir. Asiya həm də bir çox 
təzadlarla müşahidə olunan region-
dur. Bir tərəfdən inkişaf prosesləri 
gedir, digər tərəfdən inkişafın geridə 
qaldığı hallar da narahatlıq yaradır. 
Bu da bütövlükdə Asiya regionunun 
rəngarəng palitraya sahib olduğunu 
göstərir. Asiyanın bugünkü reallıqla-
rını müzakirə etməklə yanaşı, qitənin 
gələcək inkişafı ilə bağlı layihələrin 
hazırlanmasında konfransın üzərinə 
böyük iş düşür. Xüsusilə də gənclər 
və qadınlar problemini ayrıca vur-
ğulamağa ehtiyac var. Asiya ölkələri 
üçün xarakterik olan məsələlərdən 
biri də əhalinin dinamik artımı ilə bağlı 
gənclərin xüsusi çəkisinin yüksək ol-

ması ilə əlaqədardır. Bu da ICAPP-ın 
fəaliyyətində gənclərlə bağlı görülməli 
işlərin nə qədər əhəmiyyətli oldu-
ğundan xəbər verir. Demokratiyanın, 
insan haqlarının, siyasi plüralizmin 
inkişafı istiqamətində ICAPP-ın böyük 
rolunun olması mümkündür. Sabitli-
yin, əmin-amanlığın bərqərar edilməsi 
və möhkəmləndirilməsi, region üçün 
problemə çevrilən terrorizm kimi 
bəlaların aradan qaldırılması da 
ICAPP çərçivəsində müzakirə oluna-
caq ciddi məsələlərdir. Əli Əhmədov 
əmin olduğunu bildirib ki, ICAPP bu 
sahədəki problemlərin aradan qaldırıl-
ması istiqamətində öz üzərinə düşən 
missiyasını lazımınca yerinə yetirə 
bilir.

Sonra çıxış edən ICAPP Gənclik 
Qolunun sədri, Malayziya parla-
mentinin üzvü Seri Şahidan bin 
Kassim Azərbaycan xalqına yüksək 
qonaqpərvərliyə görə təşəkkür edib. 
Ölkəmizə ikinci dəfə səfər etdiyini 
deyən qonaq ötən dövr ərzində böyük 
inkişafın şahidi olduğunu, Bakının 
isə dünyanın ən gözəl şəhərlərindən 
birinə çevrildiyini söyləyib.

O qeyd edib ki, Bakıda keçirilən 
tədbirdə Asiya ölkələrindən olan 
müxtəlif baxışlara malik gənclər 
iştirak edirlər. Bu günün gəncləri 
sabahın liderləridir. Bu isə imkan verir 
ki, onlar gələcəyin siyasətçisi, lideri 
kimi qətiyyətli və vacib qərarlar qəbul 
edə bilsinlər.

Azərbaycanın Avropa ilə Asi-
yanın qovuşuğunda yerləşdiyini 
bildirən qonaq tədbirin məhz Bakıda 

keçirilməsinin əhəmiyyətini vurğu-
layıb. Diqqətə çatdırıb ki, gənclərin 
cəmiyyətdə sosial ədalətin bərqərar 
olunması istiqamətində fəaliyyəti va-
cibdir və onlar bu prosesə ciddi töhfə 
verməlidirlər.

Daha sonra çıxış edən ICAPP 
Qadınlar Qolunun həmsədri, Nepal 
parlamentinin üzvü Sujata Koirala 
bugünkü iclasın qadınların ictimai 
həyatda iştirakçılığının gücləndirilməsi 
üçün mühüm əhəmiyyət kəsb etdiyini 
diqqətə çatdırıb. O bildirib ki, qlobal 
dünyada gender bərabərliyinin təmin 
edilməsində mühüm nailiyyətlər 
əldə olunub, qadınların parlamentdə 
və dövlət qurumlarında təmsilçiliyi 
xeyli artıb. ICAPP fəaliyyət göstərdiyi 
dövr ərzində qadınların mövcud 
problemlərinin həlli istiqamətində 
zəruri işlər görüb.

Milli Məclis sədrinin müavini, YAP 
İdarə Heyətinin üzvü Bahar Muradova 
da tədbirin əhəmiyyətindən danışıb. 
O vurğulayıb ki, dünyada mövcud 
olan ictimai-siyasi durum, bütün 
qitələri təhdid edən təhlükələr və 
çağırışlar bizi ən müxtəlif formatlarda 
beynəlxalq təşkilatlar çərçivəsində, 
xüsusilə siyasi partiyaların birlikləri 
olan ICAPP tipli təşkilatlarda 
birləşməyə vadar edir. Bu regionda 
siyası partiyaların bir araya gəlməsi 
və regionun inkişafı üçün, qarşıda da-
yanan hədəflərə nail olunması üçün 
yolların axtarılması çox vacibdir.

Gənclər və idman naziri Azad 
Rəhimov isə çıxışında Azərbaycanın 
dövlət gənclər siyasəti haqqın-
da məlumat verib. O bildirib ki, 
ölkəmizdə gənclərlə bağlı bır sıra 
dövlət proqramları qəbul olunub. 
Əhalimizin 30 faizindən çoxu-
nu gənclər təşkil edir. Prezident 
İlham Əliyev tərəfindən gənclərin 

inkişafı üçün yaradılmış şərait 
nəticəsində dövlət qurumlarında 
onların təmsilçiliyi xeyli sayda 
artıb. Gənclərimizin beynəlxalq 
əlaqələrinin inkişaf etdiyini 
deyən Azad Rəhimov son illərdə 
Azərbaycanda gənclər siyasəti ilə 
bağlı beynəlxalq tədbirlərin sayının 
da dəfələrlə artdığını vurğulayıb. 

Ailə, Qadın və Uşaq Problemləri 
üzrə Dövlət Komitəsinin sədr mü-
avini, YAP Siyasi Şurasının üzvü 
Sədaqət Qəhrəmanova bildirib ki, 
müasir inteqrasiya, eləcə də da-
vamlı inkişaf prosesində qadınların 
iştirakçılığının artırılması, bunun 
üçün mexanizmlərin yaradılması 
əsas məsələlərdəndir. Asiya Siyasi 
Partiyaları Beynəlxalq Konfransının 
Qadınlar Qolu qadınların hüquqlarının 
müdafiəsi istiqamətində çox mü-
hüm layihələr həyata keçirir, onların 
iqtisadi, sosial həyatda iştirakının 
təmin olunmasında, bərabər hüquqlar 
əldə etməsində xüsusi rol oynayır. 
Müasir dövrdə qloballaşma şəraitində 
dünyanın bir çox, həmçinin ən inkişaf 
etmiş ölkələrində eyni problemlərə 
rast gəlinir. “Qadın istənilən sahədə 
uğur qazanmaqla yanaşı, çox gözəl 
ailə mühiti yaradır, vətənə layiqli 
vətəndaşlar yetişdirir. Ümumiyyətlə, 
gender bərabərliyinə nail olmaq, 
qadınların imkanlarını genişləndirmək 
inkişafın fundamental əsasıdır və 
qloballaşma prosesində önəmli yer 
tutur”, - deyən S.Qəhrəmanova 
Azərbaycan dövlətinin qadın siyasəti 
haqqında tədbir iştirakçılarına ətraflı 
məlumat verib.

Sonra tədbir panel iclaslarla öz 
işini davam etdirib.

AZƏRTAC

(əvvəli 1-ci səhifədə)

Azərbaycan Prezidenti hələ 
2018-ci ilin sonlarında bəyan etdi 
ki, qarşıdakı dövrdə əhalinin sosial 
vəziyyətinin daha da yüksəldilməsi 
prioritet təşkil edəcək. Cari ilin 
əvvəlindən başlayaraq dövlət 
başçısı iki böyük sosial isla-
hat paketi təsdiqlədi. Üç milyon 
vətəndaşın maaş, pensiya, sosial 
müavinətlərinin artırılmasına dair 
birinci paketdə nəzərdə tutulan 
məsələlərin həllinə yönəldilən 1,6 
milyard manat artıq reallaşdırılıb. 
İkinci paketin icrası ilə bağlı isə 
onu qeyd edə bilərik ki, sentyab-
rın 1-dən minimal əməkhaqqı 250 
manata çatdırıldı. Xatırladaq ki, 400 
min nəfərin maaşının 20-50 faiz 
artırılması, 750 min pensiyaçıya 
verilən vəsaitin oktyabrın 1-dən 
yüksəldilməsi də nəzərdə tutulub. 
Hər iki paketin ümumi məbləği cari 
il üçün 2,3 milyard manat, gələn 
il üçün isə daha 3 milyard manat, 
ümumilikdə 4,2 milyon vətəndaşın 
əhatə edilməsi və 5,2 milyard mana-
tın sərf olunması nəzərdə tutulur. 

Sosial islahatların nəticələrindən 
danışarkən, cari ilin ilk yarısının 
statistik göstəricilərinə də nəzər 
salmaq istərdik. Belə ki, bu ilin 
yanvar-iyul aylarında ölkə əhalisinin 
nominal gəlirləri əvvəlki ilin eyni 
dövrünə nisbətən 6,6 faiz artaraq 
32 milyard 218,8 milyon manat 
təşkil edib. Əhalinin hər nəfərinə 
orta hesabla 3259,7 manatlıq gəlir 
düşüb. Bütün icbari və könüllü 
ödənişlər edildikdən sonra əhalinin 
sərəncamında 29 milyard 559,7 
milyon manatlıq və ya əvvəlki ilin 
eyni dövrünə nisbətən 6,7 faiz çox 
vəsait qalıb.

Yeri gəlmişkən, burada res-
publika əhalisi arasında ən həssas 
təbəqənin-məcburi köçkünlərin rifa-
hının   yaxşılaşdırılması məsələsinə 
də diqqət yetirək. Azərbaycanın 
iqtisadi potensialı möhkəmləndikcə,  
imkanları  artdıqca, ilk növbədə, bu 
gün hələ də ağır vəziyyətdə, çətin 
şəraitdə yaşayan həmin kateqo-
riyadan olan insanların yaşayış 
səviyyəsi yaxşılaşdırılır. Son illər bu 
istiqamətdə çox böyük işlər görülüb. 
Dövlətimizin başçısının bu barədə 
dediklərinə nəzər salaq: “Köçkünlər 
üçün 100-dən çox şəhərcik tikil-
mişdir. Yəni, mən bilmirəm, hansı 
başqa ölkədə buna rast gəlinir. 

Mən bilirəm ki, bu məsələ ilə 
məşğul olan beynəlxalq təşkilatlar 
həmişə Azərbaycanı nümunə kimi 
göstərirlər. Şəhid ailələrinə, Qa-
rabağ müharibəsi əlillərinə 6500-
dən çox mənzil verilmişdir. Mən 
eşitməmişəm, hansı ölkədə bu ka-
teqoriyadan olan insanlara bu qədər 
dəstək göstərilir. Şəhid vərəsələrinə 
11 min manat məbləğində birdəfəlik 
maddi yardım verilmişdir. Bu da 
dünya praktikasında analoqu 
olmayan bir yanaşmadır. Yəni, 

bütün bunlar bizim niyyətimizi, 
siyasətimizi göstərir. Onu göstərir 
ki, bizim siyasətimizin mərkəzində 
Azərbaycan vətəndaşıdır, onun 
maraqlarıdır, onun rifahıdır”.

Azərbaycanda  sosial rifahın 
daha da yüksəldilməsinə mühüm 
önəm verən cənab İlham Əliyevin 
prezident seçkilərindən sonra im-
zaladığı ilk fərman da məhz  Vətən 
uğrunda həlak olmuş şəhidlərimizin 
ailələrinə, onların vərəsələrinə 11 
min manat həcmində birdəfəlik yar-
dım göstərilməsi barədə sərəncam 

olub. Qeyd edək ki, bu, dövlət 
başçısının sözügedən kateqoriyaya 
aid insanlara diqqət və qayğısının 
növbəti  təzahürüdür.

Onu da xatırladaq ki, ötən illər 
ərzində şəhid ailələrinə və Qarabağ 
müharibəsi əlillərinə 6650, təkcə 
2018-ci ildə isə nəzərdə tutulandan 
3 dəfə çox -- 626 mənzil təqdim 
edilib. Bu il isə bu kateqoriyalar-
dan olan şəxslərə azı 800 mənzil 
veriləcək.

Əhalinin rifah halının yaxşılaş-

dırılması ilə bağlı danışarkən, bir 
məqamı da xatırlatmaq istərdik. Bu, 
hər bir ölkənin, xalqın problemlərinin 
ən səmərəli yolunun  məhz iqtisadi-
sosial tərəqqidən keçməsi həqiqəti 
ilə bağlıdır. Ona görə də respubli-
kamızın iqtisadi siyasətinin sosial-
yönümlü xarakter daşıması təsadüfi 
deyil. Bu, bir tərəfdən insan amilinə 
yüksək həssaslıq nümunəsidirsə, 
digər tərəfdən bazar iqtisadiyyatı 
yolu ilə inkişaf edən bir sıra qabaq-
cıl dünya dövlətlərinin təcrübəsinə 
əsaslanır. Dövlət başçısı  

İlham Əliyev də bu reallığı daim 
önə çəkir. Çünki  insanların so-
sial şəraitinin yaxşılaşdırılması 
iqtisadi-sosial islahatların həyata 
keçirilməsinə, iqtisadi inkişaf 
prosesində hər bir vətəndaşın 
iştirakını təmin etməyə müsbət təsir 
göstərir. 

Onu da qeyd edək ki, 
Azərbaycanın iqtisadi tərəqqisindən, 
neft strategiyasının və sahibkarlığın 
inkişafının uğurlu nəticələrindən 
əldə edilən dividendlər bilavasitə 

insanların sosial problemlərinin 
həllinə, vətəndaşların həyat 
səviyyəsinin yaxşılaşmasına 
yönəldilir. Minimum əməkhaqlarının, 
büdcə təşkilatlarında çalışan 
ayrı-ayrı vətəndaş kateqoriyala-
rının məvaciblərinin, pensiya və 
müavinətlərin, tələbə təqaüdlərinin 
artırılması, sosial müdafiə sisteminin 
davamlı şəkildə təkmilləşdirilməsi 
dövlətin vətəndaşlarına olan diqqət 
və qayğısının bariz təcəssümüdür. 

Yuxarıda vurğulananlardan 
belə nəticə hasil olur ki, Prezident 
İlham Əliyevin rəhbərliyi ilə həyata 
keçirilən sosialyönümlü iqtisadi 
siyasətin əsas mahiyyəti əhalinin 
faydalı məşğulluğunun təmin 
edilməsindən, yeni iş yerlərinin 
açılmasından, sosial müdafiədə 
ünvanlılıq və səmərəlilik prinsipinə 
üstünlük verilməsindən, əlillərin, 
aztəminatlı, habelə şəhid ailələrinin, 
bu qəbildən olan digər şəxslərin 
həyat səviyyəsinin yüksəldilməsinə 
lazımi şərait yaradılmasından 
ibarətdir.

Vaqif BAYRAMOV, 
“Xalq qəzeti”

İslahatların  əsas  hədəfi  
insanların rifahını  
yaxşılaşdırmaqdır

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 383                                                  Bakı şəhəri, 5 sentyabr 2019-cu il
“Mediatorların hazırlığı və ixtisaslarının 

artırılması ilə bağlı təlim Qaydası”nın təsdiq 
edilməsi haqqında

“Mediasiya haqqında” Azərbaycan Res-
publikasının 2019-cu il 29 mart tarixli 1555-VQ 
nömrəli Qanununun tətbiqi barədə” Azərbaycan 
Respublikası Prezidentinin 2019-cu il 3 aprel 
tarixli 607 nömrəli Fərmanının 1.7-ci bəndinin 

icrasını təmin etmək məqsədilə Azərbaycan 
Respublikasının Nazirlər Kabineti qərara alır:

“Mediatorların hazırlığı və ixtisaslarının 
artırılması ilə bağlı təlim Qaydası” təsdiq edilsin 
(əlavə olunur).

Novruz MƏMMƏDOV 
Azərbaycan Respublikasının  

Baş Naziri 

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 384                                                Bakı şəhəri, 5 sentyabr 2019-cu il
“Mediatorların peşəkar etik davranış 

Qaydası”nın təsdiq edilməsi haqqında
“Mediasiya haqqında” Azərbaycan Res-

publikasının 2019-cu il 29 mart tarixli 1555-VQ 
nömrəli Qanununun tətbiqi barədə” Azərbaycan 
Respublikası Prezidentinin 2019-cu il 3 aprel 
tarixli 607 nömrəli Fərmanının 1.8-ci bəndinin 

icrasını təmin etmək məqsədilə Azərbaycan 
Respublikasının Nazirlər Kabineti qərara alır:

“Mediatorların peşəkar etik davranış Qayda-
sı” təsdiq edilsin (əlavə olunur).

Novruz MƏMMƏDOV 
Azərbaycan Respublikasının  

Baş Naziri 

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 385                                                    Bakı şəhəri, 5 sentyabr 2019-cu il
“Mediasiya prosesinin həyata keçirilməsi 

Qaydası”nın təsdiq edilməsi haqqında
“Mediasiya haqqında” Azərbaycan Res-

publikasının 2019-cu il 29 mart tarixli 1555-VQ 
nömrəli Qanununun tətbiqi barədə” Azərbaycan 
Respublikası Prezidentinin 2019-cu il 3 aprel 
tarixli 607 nömrəli Fərmanının 1.9-cu bəndinin 

icrasını təmin etmək məqsədilə Azərbaycan 
Respublikasının Nazirlər Kabineti qərara alır:

“Mediasiya prosesinin həyata keçirilməsi 
Qaydası” təsdiq edilsin (əlavə olunur).

Novruz MƏMMƏDOV 
Azərbaycan Respublikasının  

Baş Naziri 

AZƏRBAYCAN RESPUBLİKASI  
NAZİRLƏR KABİNETİNİN QƏRARI

№ 386                                                  Bakı şəhəri, 5 sentyabr 2019-cu il
“Mediasiya reyestrinin aparılması 

Qaydası”nın təsdiq edilməsi haqqında
“Mediasiya haqqında” Azərbaycan Res-

publikasının 2019-cu il 29 mart tarixli 1555-VQ 
nömrəli Qanununun tətbiqi barədə” Azərbaycan 
Respublikası Prezidentinin 2019-cu il 3 aprel 
tarixli 607 nömrəli Fərmanının 1.6-cı bəndinin 

icrasını təmin etmək məqsədilə Azərbaycan 
Respublikasının Nazirlər Kabineti qərara alır:

“Mediasiya reyestrinin aparılması Qaydası” 
təsdiq edilsin (əlavə olunur).

Novruz MƏMMƏDOV 
Azərbaycan Respublikasının  

Baş Naziri 

Qeyd: Qərarlara edilmiş əlavələrin tam mətni ilə www.cabmin.gov.az və  
www.xalqqazeti.com saytlarında tanış ola bilərsiniz.

